
呂祖全書三品經小序

生平未嘗閱二氏書。甲寅始得呂祖所演《三品經》讀之，喟然歎曰：「非是，殆虛過一生！」經凡三卷，盡四字成句，雖長句，分之仍是四字句，如萬斛泉源，隨地涌出；又如黃河之水，發源天上，千曲百折，一瀉而入海，殆非人力所能為也。由其研究天人，貫徹儒釋，而三清就人身指出，尤為妙諦。昔宋子序《中庸》有云：「歷選前聖之書，所以提挈綱維，開示蘊奧，未有若是之明且盡者。」蓋吾於《三品》亦云。

